
6801 Førde

Søknad om fylkespris til iderike bygder 2008 til Breim

Breim Bygdeutviklingslag vart skipa som ei overbygning for det som før 1964 var Breim kommune  i sbd med søknad om deltaking i fylket sitt bygdeutviklingsprosjekt (2005-2008). Vi vil nedanfor kort grunngje kvifor vi meiner bygda er kandidat til fylkesprisen, og dokumentere noko av iderikdommen med vedlegg, hovudsakleg frå presseklipp og nettlenker.

Kultur som grunnverdi og samanbindande faktor

”Kva er det med Breim?” undrast banksjef Skipenes i Sparebanken Sogn og Fjordane i 2006 i eit brev som idrettslagsorganet Breimsbygda Ve&berre Vel fekk tak i. ”Her har dei – med hjelp frå ei gåvmild natur – blitt landbruksbygd nr 1 på Nordvestlandet. Men no er dei i ferd med gjere bygda til småkraftmekka nr 1 i nasjonal samanheng også!”.

Det smålåtne idrettsorganet ville ikkje spekulere  i grunnar, men meinte mykje kunne lesast ut frå Gabriel Reed sin Breimssong (vedl.1).

Ein banksjef ser lett vellukka næringsutvikling. Kor mykje som kan forklarast ut frå teksten på ein hundre år gammal bygdasong i patriotisk 1905-stil er meir uvisst. Breimningen har i alle fall med seg  historie og kultur og brukar den kjærleg og humoristisk som her. Som grunnlag for dei siamesiske tvillingane  næring og trivsel.

Somme breimningar har fått pris for mangeårig arbeid med å samle breimshistorie og språk i bokform . Nils Seime sitt arbeid med bygdamuseum og store personlege utlegg vart derimot i haust ”lønna” med innbrot. Her trengst samarbeid med kommune og fylke for å sikre kulturrikdommen for etterslekta.

I lokal, fylkes- og riksmedia får arrangementa til Breimskoret og Norsk Countrytreff (NCT) gode omtaler både frå publikum og redaksjonelt.

NCT vart til som ein ”vill ide” på ein kafé i Breim på 1990-talet. Men Breim har truleg utvikla ein lågare terskel for å setje i verk slike ”ville”  idear enn mange andre bygder. Kombinert med evne til organisering og samarbeid både med kommune og fylke og andre ressurspersonar og organisasjonar utanom bygda gjer eit ein kan utvikle eit middelmåtig arrangement til eit nasjonalt kvalitetsarrangement og ressurssenter .I eit år som har vore prega av konkursar og økonomiske problem hjå norske festivalarrangørar ser eit klart kva prestasjon der er for NCT å kunne levere solide overskot som kjem det lokale organisasjonslivet til gode.

Suksessen til Breimskoret bygger sameleis både på ein lokal musikk- og revytradisjon (Breimstafettrevyen og lokale songgrupper), men og at ein har opna opp for interesserte og kompetansepersonar utanom bygda både som deltakarar i kor og orkester,  instruksjon og arrangement. Spelemannsprisvinnar Sigrid Therese Moldestad sameinar på ein framifrå måte dei ulike historiske elementa.

Kultur som grunnverdi og samanbindande faktor i bygda viser og måten Bjarne Bø feira 60-årsdagen sin.HH  
Næringsbastionane

”– Ein bastion for optimisme”  sette media som overskrift då landbruksminister Sponheim i 2003 opna Noregs største meieri på Byrkjelo, i det avisa kalla ”den tøffaste motbakken i norsk landbruk i nyare tid”.
Meieriet er i desse dagar under vidare utviding. Styreleiaren i Tine Vest kallar det i FT 10.11.2008 for ”eit flaggskip i konsernet”, og utviklinga ”eit moderne industrieventyr.” Sidan starten med bygging av konsumdel på 1990-talet er det her investert for fleire hundre millionar og blitt største arbeidsplassen i kommunen. Men som dåverande konsernsjef i Tine slo fast ved opninga: Bygginga av Byrkjelo Meieri 100 år før, i 1897, gav og gjenklang i samtida; dagens meieri vidarefører ein historisk tradisjon.

Føresetnaden for satsing på Breim frå Tine Noreg si side er og har vore det lokale produsentmiljøet. 

Dugnads- og samarbeidsånda frå dei frivillege arrangementa viser og att i omorganiseringane innan primærproduksjonen: Breim har i dag 30 samdrifter, ei innan geitehald og 29 innan kjøt-og mjølkeproduksjon. Fleire av samdriftene har investert i nye fjøs til 5-10 millionar, nokre av dei med mjølkerobot, andre har oppdatert eksisterande bygningar. Sum rundt 100 millionar siste åra.

Men dei driftige bøndene ser og på nye moglegheiter, som biogassanlegg av møkka.

Kva bedrift i Breim er med 68 millionar einaste blant dei 100 med størst omsetning i Sogn og Fj i 2007 (meieriet formelt registrert utanom bygda) ? Eurofoto sjølsagt!?

Nei, bedrifta som suksessfylt har gjenbrukt tradisjonsrike Nedre Breim Meieri, kjent for sine runde geitostar, er Hetle Auto. Bedrifta 20 år gammal, ekspansjon på 2000-talet m.a. pga evna til å nytte internett og finne ein nisje som gjev suksess også i ein så sentralisert bransje som bilsal.

Gamlemeieriet på Byrkjelo er kjøpt opp av ei anna lokal bedrift, Nyland Maskin, som driv som maskinentrepenør i landbruket, bergingsbilar og transport – og også har utvikla ny verksemd; Flytande kunstgjødsel som alternativ til den tradisjonelle gjennom firmaet Flex.

Eurofoto har i mange år vore ei nasjonal føregangsbedrift når det gjeld utvikling av fototenester via internett.

Reed Foto har spesialisert seg på å reise land og strand rundt for å ta bilete av store arrangement.

Dette er bedrifter som ikkje minst er viktige som arbeidsplassar for ungdom, ungdom både med grunn- og høgare utdanning. 

Når det gjeld småkraftutbygginga som banksjefen innleiingsvis var så opptatt av, er omfanget stort i Breim. Det direkte talet på arbeidsplassar etter anleggsperioden er lite. Men kraftinntektene gjev indirekte grunnlag for å trygge eksisterande arbeidsplassar hjå eigarane, og grunnlag for å skape nye. Det er lagt ned stort arbeid i organisere selskapa med vedtekter og selskapsform for å halde verdiane i lokalsamfunnet. 

Byrkjelo kraft er det største privateigde i fylket, og det største i landet der bøndene sjølve har vore prosjektleiarar. Dei har dermed sett føredøme for andre. Skiping av lokalt selskap for kraftsal av produsentane sjølve viser og viljen til lokal verdiskaping av naturressursane

· sjølv om turlag og andre er skeptiske.

Idrettslag og fysisk aktivitet
Ein viktig faktor i bygda er idrett og fysisk aktivitet, hovudsakleg gjennom idrettslaget.

Frå gammalt av har her vore ein tradisjon med større arrangement; Breimstafetten på Reed og nasjonale friidrettsstemne på Byrkjelo.

Ein har lukkast i å vidareføre Breimstafetten med satsing på nye grupper; kvinner, bedrifter og barn/ungdom då det minka på deltakinga i den tradisjonelle herrestafetten. Byrkjelo stadion er bygt ut som arena for internasjonale friidrettsstemne, Byrkjelo Games, og ei rad NM, med hovud-NM i 1988 og 1999. Laget arbeider no med søknad om nytt NM i sbd med 100-årsfeiringa i 2011. 

Ein annan tradisjon har vore breidda, idrett for alle, som gav Idrettens verdipris i for 2003.

Norsk idrettsveke, Idrettsklubben og utbygginga av skianlegga på Utvikfjellet er mest kjent i den samanheng. At den første ballbingen i Breim kom i Myklebustdalen, viser litt av viljen til å legge til rette for alle. 

Sist ute i den samanheng  og nettopp opna er uteområdet ved Byrkjelo skule med nytt allsidig aktivitetsområde/nærmiljøanlegg til 1,6 mill på dugnad frå foreldregruppa og med god støtte frå verksemdene i bygda. 

Tradisjonelle aktivitetar på Fjordhestgarden og meir sosiale arrangement som i hesteskokasting blir oppretthaldne, og nye kjem til, som motbakkeløpet Eggenipa opp dei siste åra..

Det blir og lagt større vekt på løyper og merking av turar og turvegar i utmarka, i samarbeid mellom trimgruppa i idrettslaget, utviklings- og grunneigarlag og kommune.

Nokre driv ekstremidrettar, som klatraren Sigurd Felde. Han har og har gjort det til levebrød som industriklatrar i Nordsjøen. Kristin Felde som generalsekretær i skiforbundet er eit naturleg resultat av idrettsbygda Breim. Likeeins at generalsekretær Kjell Bertil Nyland i Sjømannskyrkja med sin bakgrunn som god mellomdistanseløpar fungerer som OL-prest (og bispekandidat)

Underskogen

Vi har ovanfor nemnt noko av det mange forbind med Breim, det mest kjende gjennom media, fyrtårna eller mastefurene.

Men ser ein nøyare i aviser eller søker på nettet, via samlesidene som www.gloppen.net, www.breim.net, og www.breim.no, finn ein mykje idérikdom og idéutvikling og gode resultat som resultat av langvarig målretta arbeid.

Vi nemner meir i stikkordsform nokre døme :

Innan barne- og ungdomssektoren vart Eggenipa beste klubb i fylket i 2007, og nordisk 4H-leir 2009 skal arrangerast på Fjordhestgarden. Bygda får sitt første (hard)rockeband, trubaduren Leiv Reed er i ferd med å slå gjennom nasjonalt, m.a. gjennom deltaking i Bylarm. Det blir etablert eit fylkestilbod for russen på Fjordhestgarden med ”alvor og ablegøyer” som Sogn Avis nytta som overskrift. Fylket sitt eldste datatreff fyller Breimshallen deler av haustferien på 10.året, og satsar på mindre speling og meir kunnskapsprega databruk (www.blan.no ).

Handels- og servicenæringane utviklar seg. Bakaren på Byrkjelo feira 25-års jubileum med millionoppussing og satsing på lærlingar og vart kåra til den beste likte Sparbutikken i landet.

Coopbutikkane både på Reed og Byrkjelo gjorde det godt i tilsvarande kåringar i sin kjede.

Solgunn Sårheim fekk i 2003 den nasjonale Askeladd-prisen for etableringa av Rekroa, medverkande til at Breim har svært mykje kafear pr innbyggar i landssamanheng. Nytt i 2008 Bruna pub på Byrkjelo. 

Campingplassane både på Byrkjelo og Reed utvidar, førstnemnde bygde nytt symjebasseng. I tilknytning til Reed camping er det i år bygd småbåthamn med plass til 40 båtar. Breimslia hyttefelt har siste åra fått fart på utbygginga, med store positive ringverknader ved bruk av lokale varer og arbeidsfolk. Både campingplassane og Breimslia tilbyr trådlaus internettilgang frå bygda sitt eige breibandselskap.

Kleppeparken i Byrkjelo sentrum er i år blitt ein skulpturpark, gjennom samarbeid med kunstnaren Stig Eikås, kommunen og Byrkjelo utviklingslag. Rett nok under ein del skeptiske ytringar frå fylkessynsarar, men sett frå vår synsstad har det verka positivt med meir kunstdiskusjon enn nokon gong i bygda, og oppussing av eit fint sentrumsområde. Og kunst som alle er samde om er vel kanskje ikkje kunst?

Breimsheller og skifertak var eit omgrep for nokre generasjonar sidan. No har Nordfjord Skifer aukande verksemd i helleberg-området, sjølv om ein her har vanskelege avvegingar mellom hyttefred og arbeidslydar.

Å selje gartnartenester i Breim kan verke som å selje sand i Sahara, men ei driftig bygdajente har vist at det går (http://www.hagebakkenhageservice.com/)
Jakt og fiske har også både trivsels- og næringselement. Nokre vektlegg generasjons-, gards og nabofellesskap og eiga jakt, andre leiger vekk t.d. til Knut Førde, som bygger opp ei av landet sine mest profesjonelle jaktbedrifter (www.hjortejakt.com ). Breim vilt- og fiskelag er i år komne med som ein av pilotane i det nasjonale innlandsfiskeprosjektet, og driv planmessig fornying av fiskehyttene i fjellet.

Innan skogbruk og bioenergi har grunneigarane arbeidd hardt for å få veg til å ta ut tømmer, ”Saga” på Byrkjelo har bygd høvleri og m.a. utvikla Breimspanel som spesialitet. Byrkjelo skule har nett tatt i bruk fylket sin først pelletskjele, og er  godt nøgda (løysing dessutan vald etter påtrykk frå utviklingslaget)
Små tradisjonsbedrifter har inngått nettverssamarbeid (www.arv.no), den siste i nettverket flytta til Noreg frå Nederland for 3 år sidan. Nettverket tilbyr no besøk i  produksjonslokala og brukar m.a. den nystarta bygdakontoret på Byrkjelo som marknadsførings- og salskanal.

Andre bygger om tidlegare husdyrlokale på gardane til anna næring; Kvia i Bø til Grøn omsorg/Inn på tunet, Byrkjelo Gardsmat til produksjonslokale, Vesla Thoresen i Kandal omdannar eit geitafjøs til kunstgalleri og overnattingsverksemd.

Også andre i Kandalen utviklar verksemdene. Kandal bygg med nye byggemetodar. Kandal Kjøtt med auka produksjon etter positivt oppslag i VG og samarbeid med Gloppen hotell. Kandal utviklingslag har fullført fleire trivselsprosjekt ved vatnet, og dreg ungdommar med.

Etablering av bygdakontor som del av Breim si deltaking i bygdeutviklingsprosjektet reiknar vi med både skal hjelpe eksisterande organisasjonsliv, enkeltpersonar og verksemder, og gjere at fleire vågar satse.

Interessa for historie – og verdispørsmål viser seg m.a. ved skiping av historielaget Historiske Reed og samarbeid om temagudsteneste. 

Breim Bygdeutviklingslag
Utviklingslaget er i denne samanheng søkar på vegne av bygda Breim, og viser når det gjeld vår aktivitet til innsende planar og rapportar i tida vi var med i bygdeutviklingsprosjektet (2005-2008). Sjå og  og kopi t.d. av våre uttaler i kommuneplansamanheng, der vi m.a. ynskte større vekt på Gloptimisme.
Noko av dette er lagt ut på www.breim.net o.a.  Som nemnt i rapportane er etablering av bygdaside utsett til etter at bygdakontoret er kome i stabil drift, ut frå at bygdakontoret er tenkt å ta seg av drifta av bygdaportalen. Utviklingslaget vil drive vidare også etter prosjektperioden no er over, og driv nett no med planlegging av ny ”Breimstorming”/temadag første laurdagen over nyttår.

Vi kan informere om at skuleutvekslinga vi tok initiativ til mellom bygder i bygdeutvekslingsprosjektet (Davik og Reed skular – hav og innland) er oppsummert som svært vellukka. Vi ber difor om at det vert vurdert å ha med slik skuleutveksling som ein fast del av bygdeutviklingsprogrammet.

Representant for fylkesmannen var med på temadagen i januar i år, og hugsar at vi prøvde vise noko av vår vektlegging av barn og ungdom og entrepenørskap i praksis gjennom å ha dei unge med både i programmet i plenum og ved å bruke deira produkt som gåver til innleiarane. Dei unge opplevde dette svært positivt. Vi vil avslutningsvis sitere frå ungdomsbedrifta si side:

”Natur, kultur og media EB var der med utstilling av eige arbeid og power - point visning…..
Dei fine krusa som vart nytta som gåve til dei før nemnde innleiarane, var produsert av Eurofoto med motiv og logo frå elevbedrifta. Det er kjekt at dei blir lagt merke til og at dei får respons på det arbeidet dei gjer. Lokalmiljøet som brukar dei, gjev såleis ei tilbakemelding på at dei vil satse på ungdomen. Ein skal ikkje sjå borti frå at nokre av desse ungdomane kan kome attende til bygda si og etablere seg om nokre år”.
http://www.naturkunnskap.no/villare.html
Slike tilbakemeldingar gjev oss tru på at slagordet vårt om ”ut og lær – heim og gjer” kan bli røyndom!

Vi har meir i stikkordsform ovanfor og i vedlegga prøvd å vise breidda i aktivitetane i Breim; at dei har historiske røter der ein har bygd steg for steg, at ein viktig grunn til framgang er aukande grad av samarbeid og nettverksbygging, både i bygda og til utanverda. Og at opplevingar og samver i kultur- og trivselssamanheng skaper ein kultur som gjev grunnlag både for trivsels- og næringsutvikling og bu- og kome-attende-lyst.
Om de ynskjer nærare utdjuping eller dokumentasjon på noko av det som er kort nemnt her, ber vi om å bli kontakta.

Med helsing

Breimsbygda Bygdeutviklingslag

v/Reiel Felde

(leiar)

